
ПРЕДГОВОР 

 

 

 Иновациите и претприемништвото се меѓусебно тесно поврзани и испреплетени 
што ја претставуваат креативната основа на развојот на секоја напредна економија во 
целина. За да се поттикне и развие претприемништвото, особено во модерна 
конкурентска средина која е полна со предизвици и исклучително напредни откритија во 
професијата и науката, неопходно е да се мотивираат претприемачите да бидат 
иноватори. Паралелно, неопходно е да се промовира креативноста на поединецот и 
компанијата во бизнис екосистемот.  

 Претприемништвото е моторна сила на економскиот развој на секое општество, 
а должност на државата е да ги обезбеди сите услови за негов развој. Во секоја 
развиена земја претприемачите се тие кои со својата континуирана работа и примена 
на иновативни решенија најмногу придонесуваат за економскиот развој и отвораат нови 
работни места. Се намалува невработеноста во земјава, се јакне конкурентската 
способност на секоја национална економија, се задржуваат младите лица на отворат 
свои сопствени бизниси. Исклучително е важно да се создадат услови кои ќе обезбедат 
континуиран развој на претприемништвото, бидејќи тоа ќе придонесе за економски 
развој. Поради оваа причина, неопходно е да се создаде средина која овозможува 
креативен, иновативен и слободен развој на претприемачите, што ќе резултира не само 
со лични придобивки за претприемачот и компанијата, туку и за целата економија. 
Иновациите се клучен елемент на економскиот раст и развој, затоа е неопходно да се 
направи напор за создавање иновативна клима и поддршка на иновативните 
претприемачи. 

 Глобализацијата даде голем поттик за развојот на претприемништвото во 
деловниот екосистем, отворајќи нови можности и погледи за претприемнички поединци, 
корпоративни претприемачи, но и за државите кои ги охрабруваат претприемачите и 
нивните напори да бидат конкурентни во својата дејност, зголемувајќи го богатството на 
нацијата. 

Во денешниот дигитален поредок, во ерата на четвртата индустриска револуција, 
иновацијата е разликата помеѓу останувањето на поединецот или компанијата на дното 
или можноста да се натпреваруваат со најдобрите на пазарот. Без креативно и 
иновативно претприемништво и стратегија за иновации, компанијата постојано ќе се 
бори да стекне нов бизнис и да го зголеми профитот, додека останува на дното на 
пирамидата. 

 Некогаш само избрана група луѓе во организацијата имаа моќ да создадат нов 
производ, да лансираат нова услуга, да го изразат своето мислење или дури да 
зборуваат за нова идеја. За среќа, можностите на поединецот и на компаниите сега се 
огромни, така што секој има своја шанса да се промовира и настапи на во одредена 
бизнис околина.  

 Додека еден претприемач развива сопствен бизнис инспириран од нова идеја во 
мала бизнис околина, корпоративниот претприемач ги користи своите претприемачки 
вештини за да ги иновира процесите, производите или услугите на компанијата каде 
што е вработен. 

 Живееме во доба на Четврта индустриска револуција или 4IR – или исто така 
наречена Индустрија 4.0. Глава карактеристика на овој глобален процес е фазата во 
дигитализацијата на производствениот сектор, водена од водечките трендови на пораст 

на податоците и поврзувањето, аналитиката, интеракцијата човек-машина и 
подобрувањата во роботиката. Секако дека светот во кој живееме е свет во кој 
иновативноста, знаењето и вештините ги диктираат сите правци на современиот живот. 
Во овој динамичен свет конкурентноста е составен дел не само во меѓународните и 
домашни бизнис релации туку и составен сегмент на секојдневните културни навики.   

Водејќи се од атрибутите на храброст, решителност, практична применливост на 
современи модели на раководење, но и подготвеноста за постојано надградување со 
знаење и информации влегуваме во светот на претприемништвото. Претприемничките 
вештини денес го движат светот. Тие предизвикаа „тектонско“ поместување во сите 
процеси на човековите активности: животни навики, начин на учење, работа, забава, 
спорт, политика и со што го видоизмени целокупниот пејзаж на цивилизациските 
достигнувања. Со право се смета дека претприемачите го моделираат светот и 
создаваат еден нов тип на економија - нова економија со претприемнички знаења, 
вештини, во кои информациите се највреден ресурс. Како да се биде прв, иновативен 
и импозантен.  

За полесно разбирање на сите информации,  дилеми и расправи поврзани со 
актуелноста на „феноменот“ на претприемништво ќе ви помогне книгата што е пред вас. 

Книгата ПРЕТПРИЕМНИШТВО И ИНОВАЦИИ е во согласност со наставната 
програма што се изучува на прв и втор циклус на студии на Економскиот факултет 
при Универзитетот „Гоце Делчев“ - Штип. 

Основна цел на книгата е да даде можности за разбирање и совладување на 
теоретските и практичните познавања од областа на претприемништвото и да ги 
оспособи студентите за спознавање, разликување и критичка анализа на следните 
прашања: Што претставува претприемништвото и каква е неговата улога во 
стопанството? Како и кога настанува? На што се темелат иновациите и креативноста на 
поединецот и компанијата? Кои се базичните елементите на виталноста на една 
компанија, мотивацијата на вработените да се справува со глобалните бизнис 
предизвици? Какви се тенденциите на дигитализацијата во едно претприемничко 
опкружување? 

Во содржината се опфатени и определени теоретски и методолошки знаења и 
искуства кои се неопходни за согледување на основните карактеристики во развојот на 
претприемништвото во Република Македонија.  

Концепцијата на книгата е структуирана во 11 глави, каде се прикажани теми со 
соодветна поврзаност на теоријата и практиката на современата проблематика на 
претприемништвото кај нас и во светот, со цел на што поедноставен начин и низ 
практични примери, студентите да можат без тешкотии да ја совладаат оваа материја. 
Во секојдневниот живот претприемништвото се претставува како деловна активност 
која донесува материјална корист на поединецот или колективот. Од аспект на развој, 
тоа се толкува како тежнение за успех и постигнување парична корист. 
Претприемништвото и иновациите денес стана значаен фактор на преструктуирање на 
фирмите и корпорациите, на цели национални економии, на цели региони на светското 
стопанство. Со овој учебник се настојува да се истакне и потребата за објективна научна 
анализа на нашата економија, оценката на вистинските можности за модернизацијата и 
вклучување во светските глобални економски текови.  

Сепак, најзначајно место во анализата е отстапено на новите промени и содржини 
на економскиот развој во национални рамки. Нашиот систем и метод на модернизација 
на економијата мора да се темели на реалните основи на односите „делови“ и „целина“ 
во согласност со научните сознанија, сo што се овозможува одржување на виталноста 
на современата економска наука во решавањето на најразлични економски проблеми. 

Во изготвувањето учебникот ПРЕТПРИЕМНИШТВО И ИНОВАЦИИ, 
консултирана е широка литература од домашни и странски автори, од најразлични 

области: микроекономијата, (менаџментот, маркетингот, економиката на мали 
претпријатијата и др.), макроекономијата, економика на одделни регионалните 
економски збиднувања и трансформации, глобалните и политичко-економски влијанија, 
анализи итн. со единствена цел изворно и компетентно презентирање на материјата. 

Чувствувам неизмерна потреба да изразам искрена благодарност на стручната 
помош и искрените совети на рецензентите проф. д-р Круме Николоски и проф. д-р 
Еленица Софијанова кои помогнаа во дефинирањето на стручните термини и 
финалниот изглед на овој труд. Благодарност упатувам и кон проф. д-р Толе Белчев, 
кој несебично одвои доволно време и енергија, и со максимално внимание да го 
прочита, лекторира и коригира овој труд. Секако тука е помошта и останатите 
соработници и колеги кои овозможија комплетно оформување на овој труд. 

Сакам во овој труд да ја истакнам значајната стимулаторска улога на 
Универзитетот „Гоце Делчев“ во доменот на научните истражувања како и неговата 
професионална подготвеност напишаните трудови да ги направи достапни во јавноста.  

 

 

 

Скопје, март  2024        Авторот 

